Հիմնավորում
«Հայաստանի Հանրապետության կառավարության 2017 թվականի հուլիսի 6-ի N773-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման

1. Իրավական ակտի անհրաժեշտությունը (նպատակը).
Նախագծի ընդունման նպատակը՝ Հայաստանի Հանրապետության կառավարության 2017 թվականի հուլիսի 6-ի N773-Ն որոշմամբ սահմանված` ապրանքների դրոշմավորման կանոնների համապատասխանեցումն է «Հայաստանի Հանրապետության հարկային օրենսգրքում փոփոխություններ և լրացումներ կատարելու և 2017 թվականի դեկտեմբերի 21-ի «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» ՀՕ-266-Ն օրենքում փոփոխություններ և լրացումներ կատարելու մասին» 2018 թվականի հունիսի 21-ի ՀՀ օրենքի (ՀՕ-338-Ն) (այսուհետ՝ Օրենք) պահանջներին, ինչպես նաև ակցիզային դրոշմանիշերի և (կամ) դրոշմապիտակների տրամադրման, վերադարձման գործընթացների բարելավումն է։
2. Կարգավորման հարաբերությունների ներկա վիճակը և առկա խնդիրները.
Ներկայումս, կառավարության որոշման համաձայն` դրոշմավորման պարտավորություն կրող անձինք ապրանքները ակցիզային դրոշմանիշերով և (կամ) դրոշմապիտակներով դրոշմավորում են ինքնուրույն՝ համապատասխանաբար իրենց հաշվառման վայրի հարկային տեսչությունից (տեղական արտադրանքի մասով) կամ հաշվառման մաքսատնից (ներմուծվող ապրանքների մասով) ձեռք բերված դրոշմանիշերով (դրոշմապիտակներով), իսկ Օրենքով կատարված փոփոխությունների համաձայն` ներմուծված ապրանքների դրոշմավորման համար նախատեսված` «Ներմուծված» մակագրությամբ ակցիզային դրոշմանիշերի և դրոշմապիտակների տրամադրումը հարկ վճարողներին իրականացվում է հարկային մարմնի կողմից, իսկ դրանց վերադարձը նույնպես կատարվում է հարկային մարմին: 
Խնդիրը կայանում է նրանում, որ Հայաստանի Հանրապետության կառավարության 2017 թվականի հուլիսի 6-ի N773-Ն որոշմամբ սահմանված` ապրանքների դրոշմավորման կանոնները չեն համապատասխանում Օրենքի պահանջներին:
3. Առկա խնդիրների առաջարկվող լուծումները.
Նախագծով առաջարկվում է Հայաստանի Հանրապետության կառավարության 2017 թվականի հուլիսի 6-ի N773-Ն որոշմամբ սահմանված` ապրանքների դրոշմավորման կանոնները համապատասխանեցնել Օրենքի պահանջներին:
Միաժամանակ, նախագծով հստակեցվում է, որ ապրանքների վրա փակցված դրոշմանիշերի (դրոշմապիտակների)` դրոշմավորված ապրանքի տեսակին, ենթատեսակին (նկարագրին), տարողությանը (ծավալին, քաշին կամ տվյալ ապրանքատեսակին բնորոշ չափման այլ միավորին) համապատասխանության պահանջը վերաբերում է դրոշմանիշերի (դրոշմապիտակների) գծով էլեկտրոնային եղանակով կատարված գրանցումներին:
4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
5. Իրավական ակտի կիրառման դեպքում ակնկալվող արդյունքը.
Նախագծի ընդունման արդյունքում ակնկալվում է, որ Հայաստանի Հանրապետության կառավարության 2017 թվականի հուլիսի 6-ի N773-Ն որոշմամբ սահմանված` ապրանքների դրոշմավորման կանոնները կհամապատասխանեն Օրենքի պահանջներին և «Ներմուծված» մակագրությամբ ակցիզային դրոշմանիշերի և դրոշմապիտակների տրամադրումը հարկ վճարողներին կիրականացվի հարկային մարմնի կողմից, իսկ դրանց վերադարձը նույնպես կկատարվի հարկային մարմին:
6.	Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին․
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում էական փոփոխություններ չի նախատեսվում։
7.	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը կապված չէ ռազմավարական փաստաթղթերի հետ:

